
FORSKINGSPROSJEKT OM KULTURPOLITIKK MELLOM REGION OG STAT

SAMANDRAG
I sak om budsjett for Vestlandsrådet vedteke i møte i februar, vart det løyvd 100.000 kr. til prosjekt om det regionalpolitiske handlingsrommet innan kulturpolitikken. Det har vore teke kontakt med Rokkan-senteret ved Universitetet i Bergen, og dei har kome med framlegg om eit forskingsprosjekt om Kulturpolitikk mellom Region og stat.

FORSLAG TIL VEDTAK

Det vert ikkje løyvd midlar til prosjektet Kulturpolitikk mellom Region og stat.
Paul M. Nilsen

Ronny Skaar
Vedlegg: Prosjektskisse for forskingsprosjekt ”Kulturpolitikk mellom region og stat”.


FYLKESRÅDMANNEN, 28.08.2008:

Bakgrunn

I sak om budsjett for Vestlandsrådet vedteke i møte i februar, vart det løyvd 100.000 kr. til prosjekt om det regionalpolitiske handlingsrommet innan kulturpolitikken. Det har vore teke kontakt med Rokkan-senteret ved Universitetet i Bergen, og dei har kome med framlegg om eit forskingsprosjekt om Kulturpolitikk mellom Region og stat

Prosjektskisse

Rokkan-senteret skriv m.a:
”Dei utviklingstendensane vi har skissert, reiser ei rekkje problemstillingar både kring vilkåra for å driva ein regionalt basert kulturpolitikk i dag og om sjølve innhaldet i den regionale kulturpolitikken. Desse skal undersøkjast i dette prosjektet. Eit utgangspunkt er å skissera korleis styringsstrukturane innanfor kulturområdet har utvikla seg i perioden frå 1970-åra fram til i dag, med særskilt vekt på fylkeskommunane si rolle: Korleis har tilhøvet mellom styringsnivåa stat, fylke og kommune innanfor kulturområdet utvikla seg i denne perioden? Har ein gått frå ein nasjonal kulturpolitikk med sterk regionalpolitisk innverknad og legitimitet til ein statleg sentralisert kulturpolitikk der den folkevalde innverknaden er svekka? Kva har dette å seia for innhaldet i kulturpolitikken? Kva verdigrunnlag/visjonar er og har vore normgjevande for kulturpolitikken til dømes i tilhøvet mellom verdiar som ”kultur som demokrati”, ”kultur i seg sjølv” og ”kultur som næring”? I kva grad er det mogleg å dokumentera fordelinga av kulturmidlar regionalt? Kva viser denne fordelinga med eit særskilt fokus på Vestlandet?”
Datagrunnlaget som det blir gjort framlegg om er dels dei offentlege dokumenta om kulturpolitikken frå 1970-åra fram til i dag, dels dokumentasjon produsert av fylkeskommunane, og dels intervju med sentrale fylkeskommunale aktørar. Vidare på eit relevant utval av forskingslitteratur om den offentlege kulturpolitikken.

Prosjektskisse følgjer vedlagt. 

Prosjektet har ei kostnadsramme på kr. 400 000,- kr. eksklusiv moms. Dette inkluderer 4 forskarmånadsverk inkludert dekningsbidrag, sosiale utgifter og driftsmidlar. 

Fylkesrådmannen sine kommentarar

Rokkan-senteret er etter mi vurdering fullt ut i stand til å ta på seg dette oppdraget. Det er sett røynde forskarar inn i prosjektet. Skal prosjektet gjennomførast, er det naturleg at rapporten vert lagt fram for Vestlandsrådet på første møte i 2009. 

Det er behov for å utvikle kunnskap om korleis ein kan styrkje den regionale rolla i den nasjonale kulturpolitikken. Dette var utgangspunktet for løyvinga i samband med budsjettet. Men etter mi meining er prosjektframlegget for omfattande i høve til forventa resultat. Eg kan ikkje sjå at dette vil gje vesentleg ny kunnskap som grunnlag for politikkutforming innan kulturfeltet.  
Eg vil rå til at det ikkje vert løyvd midlar til prosjektet. 
